
E a un ministro d’un re, che ô pêuan ciammâ

O prinçipe de banche e di bancöti,

Veddo a Zena uña ciassa dedicâ

Cö so nomme scolpio; e a pieni voti

Uña statua de marmo anzi innalzâ

Ghe veddo da-i mercanti so divoti,

Mettendo ô venerando so patrono

Ne-a gran lögia de Banchi, comme in trono.

Sci a Zena un monumento l’è innalzôu

A un ministro sensâ e speculatô,

Ch’ô vende comme roba da mercôu

Uña çittæ d’Italia a un impeatô;

Mentre a un so çittadin non è accordôu

Ingratiscimamente un tanto onô,

Che co-i scriti o co-i opere ô l’influiva

A unî a Nazion che quello ô disuniva.

E veddo Paxo (cangiamenti strani!).

Sede e lêugo magnifico d’union

De duxi e senatoî reppubblicani

Trasformâse in burò e in abitazion

De prefetti e intendenti de sovrani,

Un regio tribunale ô gran salon,

E d’ati e bassi e d’infimi impiegæ

Regii, scäe, stanze e portego ingombræ.

Sostituî veddo in Zena finalmente

L’arma da croxe gianca in campo rosso

(Arma suggetta a un’atra ciù potente,

Benchè a regia coroña a porte addosso)

A-a croxe gianca, insegna indipendente,

D’un stato illustre, benchè meno grosso;

E cangiâse ne-i regii ingordi lioîn

I generosi e liberi griffoîn.

